
Kirish. Jahon ilm-fanida yetakchi ilmiy markazlar, tadqiqot institutlari va taʼlim 

muassasalari tomonidan Yevropa Renessans davrida vujudga kelgan maʼnaviy-maʼrifiy falsafiy-

axloqiy, umuminsoniy qadriyatlarga sodiqlik, bagʼrikenglik, sogʼlom fikr, ilm olishga qaratilgan 

barcha gʼoyalar ustida fundamental tadqiqotlar olib borilmoqda. 

Mamlakatimizda mustaqillik yillarida amalga oshirilayotgan ilmiy, maʼnaviy, madaniy 

sohalardagi islohotlar natijasida jahonga mashhur alloma va mutafakkirlarning ilmiy merosini, 

ularning taʼlimotlarini oʼrganishga alohida eʼtibor qaratilmoqda. “Jahon hamjamiyati 

tomonidan keng eʼtirof etilayotgan ushbu ilmiy-maʼnaviy meros dunyo madaniyati va 

maʼnaviyati taraqqiyotiga bebaho hissa boʻlib qoʻshilgani maʼlum. Aynan ana shu omil Yangi 

Oʻzbekiston poydevorini yaratishda, ilm-fan, maʼnaviy va madaniy faoliyat, taʼlim-tarbiya 

sohalarini keng rivojlantirish va yangi bosqichga olib chiqish uchun asos boʻlmoqda”[1]. Bu 

vazifalarni bajarishda maʼnaviy va ijtimoiy-iqtisodiy yangilanishlar sharoitida Oʻzbekistonda 

umuminsoniy qadriyatlarga tayangan madaniyatni yanada rivojlantirish va yoshlar tarbiyasida 

ushbu maʼnaviy boylikdan foydalanish bugungi kunda dolzarb masalalardan biriga 

aylanmoqda. 

Adabiyotlar tahlili va metodlar. XVII-XVIII asrlarda gullab yashnagan deizm taʼlimoti, 

qadimgi stoiklar Seneka va Mark-Avreliyga borib taqaladi. Deizm taʼlimotini ochib berishdan 

avval, unga gʻoyaviy jihatdan yaqin boʻlgan teizmga sharh berib oʻtish oʻrinlidir. Bu borada Jon 

Orr quyidagi fikrlarini yozgandi: “XVII asrgacha “deizm” va “deist” atamalari mos ravishda 

“teizm” va “teist” atamalari bilan almashtirilgan. XVII asr ilohiyotchilari va faylasuflari bu 

soʻzlarga turlicha maʼno bera boshladilar. Ularning har ikkalasi [teistlar va deistlar] yagona oliy 

Xudoga, Yaratuvchiga ishonishlarini taʼkidlaganlar. Ammo teist Xudo oʻzi yaratgan dunyoga faol 

ishtirokchi boʻlib qoladi deb oʻrgatsa, deist esa Xudo dunyoni yaratilishida oʻzini oʻzi tashkil 

qiluvchi va oʻz-oʻzidan harakat qiluvchi kuchlarni ham ato etgan va keyin uni butunlay ikkinchi 

darajali sabablar sifatida harakat qiluvchi ushbu kuchlarga bergan deb taʼkidlagan”[2]. Deizm 

oʻz taraqqiyoti davrida turli xil etaplarni bosib oʻtdi. Deizm haqida bilish kerak boʻlgan birinchi 

narsa shuki, u tarixda ham, bugungi kunda ham bir xil boʻlmagan[3]. 

Muhokama. Angliya, Fransiya va Amerika Qoʻshma Shtatlari deizmning oʻziga xos 

markazlari hisoblanadi. Deizmning yirik namoyondalari aynan shu mamlakatlardan yetishib 

chiqqanlar. Aynan shu mamlakatlarda ratsionalistik qarashlarga ega boʼlgan faylasuflar avlodi 

yetishib chiqdiki, bu oʼz navbatida, diniy eʼtiqodga tanqidiy yondashuvlarni kurtak yozishiga 

olib keldi. Deizmda aql va eʼtiqod masalalari muhim rol oʻynaydi. Darhaqiqat, deizm nafaqat 

aqlni eʼtiqoddan ancha ustun boʻlishini taʼminlagan, shu bilan birga shunday kuchli aql va 

taraqqiyotni yuzaga keltirgan Yevropa Maʼrifatparvarligining mahsuli boʻlib, u nafaqat 

Yevropada xristianlik hukmronlik qilgan qorongʻu asrlardagi diniy dogmalarning koʻp qismini 

yoʻq qildi, balki deizm va deistik gʻoyalar tarixning eng buyuk baʼzi kishilari tomonidan qabul 

qilingan boʻlib, Itan Allen va Volter, shuningdek, Tomas Peyn, Tomas Jefferson, Jorj Vashington 

va Albert Eynshteyn ularning bir qismini tashkil etishadi[4]. 

XVII-XVIII asrlarda yashab ijod etgan maʼrifatparvarlik davri faylasuflarining baʼzilari 

Jon Lokk (1632-1704) singari xristian diniga nisbatan ehtiyotkorona yondashgan boʼlsalar, 

boshqalari esa Volter singari radikal pozitsiyani egalladilar. Ayrim maʼrifatparvar 

mutafakkirlarning anʼanaviy xristianlikni reforma qilishga urinishlariga qaramay, oʼrtacha 

aholi soni boʼyicha maʼrifatparvarlik davrining diniy muhiti oʼrta asrlarga nisbatan 

oʼzgarmagan[5]. 

Natijalar. Shuni esda tutish lozimki, deizm taʼlimotini rivojlantirishda katta rol oʼynagan 

faylasuflarning aksariyat qismi dvoryanlar tabaqasiga mansub boʼlib, ularning qarashlari 

jamiyatda tobora katta kuchga aylanib borayotgan burjuaziya tabaqasining manfaatlariga 

mutanosib edi. XVIII asr deizmi oʼqimishli yuqori tabaqalarni qiziqtirgan va ular tomonidan 

oshkora qoʼllab-quvvatlangan [6]. Soddaroq qilib aytganda, deizmni rivojlanishida nafaqat 

maʼrifatparvarlikning, balki reformatsiyaning ham roli kichik emas. Bu maʼrifatparvarlik 

falsafasi mohiyatan antixristian urush mashinasi edi [7]. XVII asrning materialisti va empiristi 

boʻlmish ingliz faylasufi Jon Lokkning fikricha, Xudo hayotni paydo boʻlishiga faqatgina 

“birinchi turtki”ni bergan boʻlib, bundan keyingi tabiat va jamiyatdagi hodisalarga 

aralashmaydi. Iso Masih — “sof tabiiy dinni qayta tiklovchi va din targʻibotchisidan boshqa 

kimsa emas” degan qarash Lokk uchun deistik tushuncha edi [8]. Jon Lokkning deizm bilan 

sugʻorilgan falsafasida xristian dinini ratsionalizatsiyalashtirishga intilish koʻzga tashlanadi. 

Shu bilan birga Jon Lokk, xristian dini dogmalarini radikal tanqid qilishdan tiyildi. Qaysidir 

maʼnoda Jon Lokk aql bilan ilohiyotni kelishtirishga intiladi. Toʻgʻri, Lokkning fikricha, abadiy 

najot uchun faqat tabiiy aqlga tayanish samarasizdir. Shuning uchun Lokk deistlarning eʼtiqod 

qonunini rad etishlari ularning ruhlarini najot topishiga toʻsqinlik qiladi, deb hisoblardi [9]. Jon 

Lokk eʼtiqod faqat aqlga tayanishi lozimligini alohida taʼkidlab oʻtgan.  

Garchi Jon Lokk asarlaridagi nazariyalar amaliy dinga, xususan, XVIII asrda deizm 

rivojlanishiga turtki bergan boʻlsa-da, XVII asrdagi kichik bir ingliz harbiysi va shoiri Lord 

Gerbert Cherberi (1583-1648) tomonidan deistik tafakkur shakllanishiga koʻrsatilgan hissa 

ulkan edi[10]. Ingliz deizmining otasi Edvard Gerbert Cherberi [11] deizmning beshta asosini 

sanab oʻtgan:  

1. Oliy xudo mavjud; 

2. Bu oliy xudoga sigʻinish kerak;  

3. Ezgulikning taqvo bilan bogʻliqligi diniy amaliyotning eng muhim qismidir;  

4. Odamlarning ongi doimo oʻzlarining yovuzliklari oldida dahshat bilan toʻla boʻlgan; 

ularning yomonliklari va jinoyatlari ularga ayon edi; ular tavba qilish orqali gunohlaridan forigʻ 

boʻlishlari kerak; 

5. Bu hayotdan keyin ajr yoki jazo bor[11]. 

Gerbert Cherberining ushbu deistik gʻoyalarini chuqur anglab yetmaganlar uni ateizmni 

targʻib qilishda aybladilar. Uning oʻsha davr uchun progressiv hisoblangan koʻplab qarashlari 

zamondoshlari tomonidan yetarlicha baholanmadi. 

Volter (1694-1778) oʻzining deistik qarashlari bilan ajralib turar edi. Volterning deistik 

qarashlari u Angliyada yaʼni “erkinlik diyori”da surgunda boʻlgan 1726-1728-yillarida 

shakllangan edi. Volter deistik tizimining falsafiy asosi Nyutonning fizikaviy ilohiyotiga 

asoslanadi[12]. Nyutonning ilmiy qarashlari va Jon Lokkning deistik falsafasidan ruhlangan 

Volter 1733-yilda “Falsafiy maktublar” asarini yozdi. Bu asar Fransiya falsafa tarixida yangi 

sahifa ochib, Volterni fransuz Maʼrifatparvarligining vakillaridan biriga aylantirdi. Volter 

deizmining konsepsiyasi turli dinlar Xudoga turlicha xizmat qilsa ham, Xudoga, Oliy mavjudotga 

ishonish hamma uchun muhim va bir xildir, degan fikrga olib keladi[13]. Garchi Volter Jon 

Lokkning koʻplab qarashlariga xayrixoh boʻlsada, uning baʼzi fikrlariga qoʻshilmaydi. Xususan, 

Volter Jon Lokkdan farqli oʻlaroq eʼtiqod aqlga muhtoj emas degan fikrni ilgari suradi. Aynan 

shu darajada biz Volterning nuqtai-nazarini topamiz, chunki uning fikricha, eʼtiqod faqat uning 

uchun qulay sabablar yoʻqligi sababli oʻrnatilishi mumkin[14].Volter oʻzining deistik 

qarashlarini nafaqat falsafiy asarlariga balki, badiiy asarlariga ham koʻchirdi. Agar falsafiy 

asarlarini tilga olmay, faqat uning adabiy faoliyatidan soʻzlaydigan boʻlsak, Fransua-Mari Arue 

Volterning bezovtaligida, eʼtiqod va diniy amaliyotni qayta koʻrib chiqish va qayta qurish, ularni 

anʼanaviy ilohiyot asoslaridan farqli prinsiplarga qaytarishga intilish aniq namoyon boʻladi[15]. 

Volterning falsafiy qarashlari asosan antiklerikal va antifeodal ruhda edi. Xudoning mavjudligi, 

insonning tabiati va taqdiri, inson erkinligi va ruhning oʻlmasligi haqidagi buyuk masalalar 

doimo uning tadqiqot mavzusi boʻlgan; u hech qachon ularni yoritish ustida ishlashni 

toʻxtatmadi, hech boʻlmaganda, uning fikricha, inson intellekti imkoniyatlarining tor 

chegaralari doirasida[16].Volterning deistik qarashlari uning bagʻrikenglikka oid qarashlari 

kabi progressiv xarakterga ega edi. Aksariyat deistlar xudoga kundalik hayot bilan 

chambarchas bogʻliq boʻlgan shaxs sifatida emas, balki koʻproq “Buyuk soatsoz” sifatida 

qarashgan[17]. Volter ham ularga qoʻshilgan holda oʻzining deistik qarashlarini mashhur ikki 

misrasi bilan ifodalagan: 

Hayratda qoldirar meni koinot, tasavvurim yoʻqligidan, 

Qanday qilib soat bor-u, soatsoz yoʻqligidan [18]. 

Volterning falsafasi Fransiyada deistik gʻoyalari keng tarqalishiga olib keldi. Shu bilan 

birga, uning deizmi materializm bilan sugʻorilgandi. Volter materializmning deistik shakli 

haqidagi versiyasi tezda Fransiyada keng tarqaldi, maʼrifatparvarlik gʻoyalari rivojlanib, 

tarqalib borar ekan, boshqa mamlakatlarda ham bu xayrixohlik bilan qabul qilindi[19]. Ushbu 

deistik qarashlardan ilhomlangan Volterning koʻplab izdoshlari unga ergashgan boʻlsalar ham, 

ammo bunday sadoqat uzoq davom etmadi. Chunki uning izdoshlari orasida endigina fransuz 

jamiyatida kurtak otib kelayotgan ateistik qarashlarni rivojlantirishga bel bogʻlagan: Didro, 

Golbax va Gelvetsiy kabi fransuz materialist faylasuflari bor edi. Deizm va ateizm, “falsafiy 

dinlar”ning eng mashhur va qulay variantlari boʻlib, faylasuflar tomonidan ham eʼtiqod qilinishi 

mumkin; haqiqatdan ham, barcha odamlar kabi, ular ham his-tuygʻu va istaklarga boʻysunadilar 

va shuning uchun yorqin, maʼrifatli aql tomonidan yaratilgan dunyoga ularning izchil rioya 

qilishlari qiyin[20].Ateizmga Volter shubha bilan qarab, uni tanqid ostiga oldi. Baʼzilar uchun 

Volterning deizmi yuzaki, minimal eʼtiqod boʻlib, u kattaroq yovuzlik: ateizmdan uzoqroq turish 

uchun yetarli deb qaralgan[21]. 

Xulosa. Shuni alohida taʼkidlab oʻtish oʻrinliki, fransuz ateistik materializmining 

shakllanishida Volterning deistik qarashlari fundamental rol oʻynadi. Volterning deizmi Didro, 

Golbax va Gelvetsiyning keyingi xulosalariga olib boradigan yoʻlda faqat bekat vazifasini bajarib 

berdi[22]. Volter Fransiyada deistik qarashlarni olib kirgan va ularni rivojlantirishda uning 

xizmatlari ulkan boʻlsa-da, oʻz umrining ikkinchi yarmini ateistik gʻoyalar bilan qurollangan 

fransuz materialistlariga qarshi deistik materializm nomidan ilmiy bahslarga kirishdi. 

